
Sandvík Hauganesi
Fjöruböð – gisting – veitingar – afþreying

 
Inngangur
Skipulagsreiturinn er á fallegum stað við og fyrir ofan Sandvík við Hauganes og snýr í suðaustur niður 
að sjó. Eyjafjörðurinn blasir við ásamt fjölda fjalla sem umkringja Hauganes. Þar má nefna Kaldbak sem 
blasir við ef horft er austur yfir Eyjafjörð.
Reiturinn liggur í brekku og svo niður á falleg tún við núverandi byggð á Hauganesi.

Meginhugmynd
Við skiptum skipulagsreitnum niður í sex svæði þar sem efstu þrjú svæðin eru skilgreind sem 
frístundabyggð í tveimur götum. Gert er ráð fyrir um 30 bústöðum við tvær götur sem eru botngötur til 
að hindra gegnumstreymi umferðar um svæðið. Gert er ráð fyrir að húsin verði í svokölluðum „bollum“ 
innan svæðisins til að lágmarka fjölda gatnamóta við botngöturnar. Göturnar Ás og Hlíð liggja suður af 
gamla Hauganesveginum. Efst í brekkunni er gatan Ás með níu 60 m2 húsum. Neðar í brekkunni er Hlíð 
með níu 45 m2 húsum ofan götu. Neðan götu eru tólf 30 m2 hús. 
Húsin standa í brekkunni og snúa öll í átt að suð-austri í áttina inn Eyjafjörð. Með því er fjörðurinn 
rammaður inn og opnar sig fyrir morgunsólinni.  Á suðurhlið húsanna verður svo „sólarveggur“ með 
góðri aðstöðu utandyra (pallur og setbekkir). Einnig er stór gluggi í norðaustur þar sem fjallið Kaldbakur 
er rammað inn. 
Gott aðgengi verður fyrir gangandi fólk á svæðinu. Upplýstir stígar tengja svæðið saman þar sem íbúar 
frístundahúsanna hafa greiðan aðgang að þeirri afþreyingu sem Hauganes hefur uppá að bjóða. Slíkur 
stígur mun tengja böðin við frístundabyggðina og svæðið í kring og fjöruna við þéttbýlið. 
Afþreyingartún er neðan frístundabyggðarinnar. Það er tilvalið að nýta til dæmis undir minigolfvöll, 
frisbígólfvöll, fótboltavöll og leiktæki fyrir yngstu kynslóðina auk þess sem þar mætti leggja 
gönguskíðabraut, gera skautasvell og ýmislegt fleira enda má gera ráð fyrir umtalsverðri 
vetrarferðamennsku á staðnum.Túnið er staðsett miðsvæðis milli frístundabyggðarinnar og 
tjaldsvæðisins, norðan hótelsins og Fjörubaðanna en tengir þessi svæði því vel saman.
Nyrst á skipulagsreitnum er svo nýr afleggjari af gamla Hauganesveginum sem liggur að nýju hóteli og 
nýjum Fjöruböðum. Þar verður þyrlupallur og 90 bíla bílastæði sem er samnýtt fyrir gesti Fjörubaða og 
hótels.
Fjörutíu herbergja hótel verður rétt vestan við Fjöruböðin og austan frístundabyggðar. Þar verður 
veitingasalur fyrir morgunverð og þegar fram í sækir frekari veitingarekstur en fyrst um sinn munu gestir 
njóta þeirra veitinga sem framreiddar eru á Baccalá Bar og í veitingasölu Fjörubaðanna. Á hótelinu 
verður hugað að ýmsum þáttum sem varða þægindi og aðgengi gesta, s.s. fyrir skíði eða golf og sérstök 
aðstaða ætluð fyrir slíkan búnað. Glæsilegt útsýni og einstök náttúruupplifun mun felast í dvöl á hótelinu, 
bústöðunum og í Fjöruböðunum. Alls staðar verður lögð áhersla á heilsusamlega lifnaðarhætti og 
möguleika á ræktun huga og handar í því einstaka umhverfi sem Sandvíkin og Hauganes hafa upp á að 
bjóða.
Ný og stærri Fjöruböð verða byggð vestan við núverandi potta þar sem andi þeirra heldur sér með 
sterkri tengingu við hafið, fjöruna, sjósókn og siglingarmenningu. Fjöruböðin eru baðaðstaða fyrir alla 
þar sem gestir baða sig í pottum sem líkjast bátum fyrri tíða. Pottarnir hafa misheitt hitastig og eru 
annað hvort ferskvatns- eða saltvatnspottar. Aðstaðan við Fjöruböðin er hönnuð með tilvísun til eldri 
verbúða og íslensku burstabæjanna og hefur sex burstir. Þar má finna gufubað alveg í fjöruborðinu 
með útsýni inn Eyjafjörð, búningsherbergi og sturtur, heilsulind og veitingasvæði þar sem bæði má 
njóta veitinga innan dyra eða í sérstakri laug með útibar framan við veitingaaðstöðuna.
Við Fjöruböðin má gera ráð fyrir „bátahúsi“ þar starfrækt verður útleiga t.d. á kajökum, sæþotum og 
öðrum vatnaíþrótta- og leiktækjum. Austan við bátahúsið er síðan gert ráð fyrir smábátahöfn þar sem 
gamla bryggjan gæti nýst við gerð varnargarðs til að skýla nýju bryggjunni. Leitað verður eftir samstarfi 
við Dalvíkurbyggð um þennan hluta verkefnisins sem væntanlega yrði framkvæmdur með aðkomu 
sveitarfélagsins gegnum Hafnarsjóð Dalvíkurbyggðar og siglingasvið Vegagerðarinnar og hugsanlega 
mætti fá stuðning úr framkvæmdasjóði ferðamannastaða.

Fyrirkomulag
Gamli Hauganesvegurinn verður notaður sem aðaltenging inná skipulagsreitinn. Umferð ferðamanna 
og gesta Fjörubaðanna, hótelsins og tjaldsvæðisins verður beint inn á veginn en ekki gegnum þéttbýlið 
eins og gert er í dag. Nýja hverfið byggir á þjónustu við ferðamenn. Frístundahús, hótel, tjaldsvæði og 
sjóböð styrkja hvert annað og mynda verulega sterkan og áhugaverðan áfangastað á Norðurlandi. Stað 
sem bæði innlendir og erlendir ferðamenn sem og íbúar Eyjafjarðar munu sækja heim.     

Byggingamáti og efnisnotkun. 
Hverfið verður byggt upp á umhverfisvænan máta. Öll efnisnotkun og framkvæmd verða með 
umhverfissjónarmið í fyrirrúmi í hvívetna.

Samgöngur
Umferð bíla verður lágmörkuð innan svæðis. Aðkoma að svæðinu öllu, s.s. Fjöruböðum, hóteli og 
bústöðum verður frá gamla Hauganesveginum svokallaða. Þannig fer meginumferðin vegna starfsemi 
nýja ferðaþjónustan ekki gegnum þéttbýlið. 
Ekið verður inn aðalveg að Fjöruböðunum, tjaldsvæðinu og hótelinu milli afþreyingarsvæðis og 
tjaldsvæðis og þar komið inn á tjaldsvæði ofan Fjörubaða. Með staðsetningu bílastæðanna og góðum 
gönguleiðum og tengingum við þau er tryggt að unnt sé að skilja bílinn eftir á bílastæðinu og fara um 
allt svæðið þaðan þar sem allt er í göngufæri: að Fjöruböðunum, afþreyingarsvæðinu, frístundabyggðinni, 
ströndinni, inn í þéttbýlið og niður á bryggju. 

Sjálfbærni og umhverfissjónarmið
Á því þróunarsvæði sem nú er til umsóknar er erfitt að segja til um hvernig framangreindum markmiðum 
verði náð því samþykkt deiliskipulag liggur ekki fyrir. Ljóst er hins vegar að umsækjendur um 
þróunarsvæðið hafa í hug á að uppfylla þau skilyrði sem fram koma um sjálfbærni og umhverfismál 
sem kunna að verða sett í greinargerð deiliskipulagsins við endanlega staðfestingu þess.
Eins og þessi skipulagstillaga sýnir er gert ráð fyrir nokkuð þéttu neti göngustíga- og hjólaleiða frá 
frístundahúsunum og að þeim svæðum sem eru til útivistar og samveru. Má þar nefna leiksvæði, 
fjöruna, Fjöruböðin, hótel, bílastæði og tengingu við þéttbýlið Hauganes.
Lagt verður tvöfalt kerfi fráveitu. Önnur lögnin fer til hreinsunar en  hin lögnin er hluti blágrænna lausna. 
Stefnt er að lífrænni hreinsun á öllu fráveituvatni sem til fellur frá þeirri þjónustu sem veitt er en þar má 
nefna frá hóteli, frístundahúsum og Fjöruböðunum. Einnig verður allt sorp sem til fellur flokkað með 
sama hætti og gert er hjá íbúum og fyrirtækjum í Dalvíkurbyggð, samanber reglugerð þar um.
Aðalbyggingarefni allra þeirra bygginga sem nú eru áformaðar verður timbur en einnig má gera ráð fyrir 
að steypa verði notuð í hluta þeirra, þó í lágmarki. Í framhaldi trjám plantað á ákveðin svæði bæði til 
skjóls og prýði.

Blágrænar ofanvatnslausnir
Við hönnun og uppbyggingu á þróunarsvæðinu upp af Sandvík við Hauganes verður gengið útfrá 
blágrænum ofanvatnslausnum við hönnun á fráveitu. Regnvatn verður leitt, þar sem því verður komið 
við, í opnum lækjum í grunnar tjarnir sem verða á leiksvæðum sem gert er ráð fyrir og þaðan í núverandi 
læk til sjávar. Einnig verður trjám plantað á skipulagssvæðinu bæði til skjóls og fegurðar. 

Markmið okkar tillögu eru 

• Draga úr hraða rennslis rigningavatns ofanjarðar
• Draga úr rennslismagni og tíðni
• Stuðla að náttúrulegri endurhleðslu grunnvatns
• Draga úr mengun og vernda vatnsgæði viðtaka
• Koma í veg fyrir beina losun spilliefna
• Draga úr magni af rusli sem berst í hreinsistöðvar gegnum fráveitukerfi
• Fjölskrúðugt umhverfi sem styður við lýðheilsu
• Stýrt náttúrulíf og líffræðilegan fjölbreytileika

Lokaorð
Hugmyndir okkar hjá Ektaböðum um uppbyggingu á auglýstu þróunarsvæði við og upp af Sandvík, 
vestan við byggðina á Hauganesi, eru að mörgu leyti mjög svipaðar og byggðar á góðri reynslu og 
árangri eigendahóps félagsins, annars vegar af uppbyggingu og rekstri heitu pottanna í fjörunni, rekstri 
veitingastaðar, fiskvinnslu og tengdri upplifunarþjónustu við ferðamenn á Hauganesi annars vegar og 
hins vegar uppbyggingu og rekstri gistiþjónustu fyrir ferðamenn á Gullna hringnum í Bláskógabyggð. 
Þar byggjum við á miklum áhuga og ánægju gesta hingað til og langar til að halda áfram á sömu braut 
á Hauganesi. Pottarnir í Sandvík og tjaldsvæðið ofan þeirra hafa notið mikilla vinsælda. Við finnum fyrir 
sívaxandi áhuga fyrir nýtingu þeirra hjá ferðafólki og byggjum stækkun umfangs og þjónustu baðanna, 
sem við köllum nú Fjöruböðin, á þeirri miklu og dýrmætu reynslu sem upphafsmaður og rekstraraðili 
þeirra hefur safnað á undanförnum árum. Sömu sögu er að segja af tjaldsvæðunum þar sem stefnt er 
á umbætur og hærra þjónustustig á næstu árum. 
Í öllu því sem hér hefur verið rakið munum við kappkosta að veita svæðinu og þeim mannvirkjum sem 
á því rísa álitlega ásýnd þar sem hönnun, útlit, flæði, þjónusta og skipulag veita heimafólki, gestum, 
ferðamönnum og starfsliði einstaka upplifun og reynslu sem vandfundin er.
Við vonumst eftir góðri samvinnu við sveitarfélagið við þessa uppbyggingu því saman getum við gert 
þetta að ótrúlega mögnuðum stað til framtíðar.

Afstöðumynd 
1:2000 

Skýringarmyndir:

Eftirmiðdagur í Fjöruböðunum 



Fjöruböðin
Ný sjóböð í Hauganesi

 
Tillagan gengur út á að koma fyrir nýjum sjóböðum sunnan við núverandi baðaðstöðu. Með þeim 
hætti er hægt að halda núverandi böðum starfandi þar til þau nýju komast í gagnið. Hugmyndin að 
fjöruböðunum er að byggja á þeim anda og stemningu sem núverandi böð hafa skapað á svæðinu 
en á sama tíma bæta aðstöðu, aðgengi og öryggi gesta. 

Nýju fjöruböðin munu hafa sterka tengingu við hafið, fjöruna og siglingarmenningu. Þar er hægt að 
baða sig í pottum sem líkjast mismunandi bátum fyrri tíða. Bátapottarnir hafa misheitt hitastig og 
eru annað hvort ferskvatns- eða saltvatnspottar. Pottarnir eru mismunandi að stærð og misheitir og 
henta því breiðum hópi notenda. 

Böðin eru staðsett á mörkum sjós og lands og verður upplifunin því fjölbreytt eftir stöðu sjávar, veðri 
og árstíðum. Húsin sem hýsa aðstöðuna við böðin minna á verbúðir eða bryggjuhús en hafa einnig 
sterka tilvitnun í íslenska burstabæinn í formi og efnivali. 

Í burstinni lengst til austurs er finna móttöku og veitingasölu sem opnar sig einnig út að baðsvæði þar 
sem gestir geta keypt veitingar beint út um lúgu og notið ofan í pottum. Búningsaðstaða og sturtusvæði 
eru svo staðsett sitthvoru megin við heilsulind sem liggur fyrir miðju hússins. Úr heilsulindinni er útsýni 
inn Eyjafjörðinn fangað með stórum glugga til suðausturs. Vestast á baðsvæðinu er finna saunu sem 
teygir sig út yfir hafflötinn og gefur baðgestum ógleymanlega upplifun.

Pottar og pottasvæðið er steypt að hluta en einnig klætt timbri og minnir svæðið á líflega bryggju þar 
sem fólk hittist og skiptist á skoðunum. Efni eru viðhaldslítil og endingargóð og munu með tímanum 
veðrast og falla áreynslulaust að umhverfi sínu. Sandfjaran umlykur svo baðstaðinn þar sem börn 
geta leikið sér í í flæðarmálinu og hugrakkir stungið sér til sunds í Eyjafirðinum.

Fjöruböðin mynda ramma utan um sögu íslendinga þegar kemur að byggingaraðferð, sjósókn 
og baðmenningu og eru vettvangur fyrir íslendinga til að kynna sögu sína og menningu fyrir 
ferðamönnum.

í átt að frístundabyggð

í átt að Hauganesií átt að bílastæðum og hóteli

Veitingasala í laug

Sauna við sjóinn

Bryggjusvæði

í lauginni er boðið uppá fljótandi veitingar 
En barinn þjónar bæði gestum laugarninnar og í móttöku.

Saunan er staðsett eins nálægt hafinu og mögulegt er. 
Nálægð við vatnið býr til sjaldgæfa og sértaka upplifun.  

Tengir saman laugar og skapar notalegt 
íverurými fyrir gesti Fjörubaðana

Fjöruböðin á sólríkum degi  

Húsin í brekkunni
Frístundahús ofan við Hauganes

 
Húsin eru ætluð ferðamönnum og gestum sem heimsækja Hauganes. Húsin eru einföld í forminu 
og er raðað í ákveðnum takti brekkuna með það að leiðarljósi að allir njóti útsýnis. Einfaldleikinn 
er styrkur húsana en mikið verður lagt úr smáatriðum og öllum frágangi. Húsin eru viðarklædd og 
standa á steyptum sökkli. Efnisval er lágstemmt, staðbundið með það að markmiði að húsin falli vel 
að umhverfi sínu. 

Húsin liggja þrjú og þrjú saman og deila bílastæði í svokölluðum bollum. Bollarnir stuðla að því að 
draga úr umfangi bílastæða, gefa gestum næði og hjálpa við áfangaskiptingu verkefnisins þegar 
kemur að uppbyggingu, vegaframkvæmdum og lagnavinnu.

Húsin eru í þremur stærðum, 30m2 , 45m2 og 60m2 en þau raðast í brekkuna eftir stærð. Efst í 
brekkunni er að finna stærstu húsin og neðst í brekkunni þau minnstu. Öll húsin hafa mænisstefnu 
inn Eyjafjörðinn í suð-austur, verönd í suðvestur og útsýnis glugga í norðaustur í átt að Kaldbak.

Aðkoma að húsunum er frá gamla Hauganesveginum. Frá honum liggja tvær íbúagötur, ofar í 
brekkunni liggur gatan Ás og neðar gatan Hlíð. Frá húsagötunum liggja göngustígar sem tengja húsin 
við fjöruböðin, hótelið og aðra þjónustu og afþreyingu á svæðinu.

45 m2  húsin 

Afstöðumynd af hverfinu
1:500 

Stærri týpan af húsi efst í brekkunni 
liggur við götuna Ás 

Útsýni á Kaldbak 

Hérna er dæmi um millistærðar húsin sem 
liggja við götuna Hlíð.
Þau snúa í átt að Eyjafirði en hafa stórann 
útsýnisglugga í áttina að fjallinu Kaldbak


